
Jak se pitit gason Jan ak madan Jan. Jak se yon ti gason ki entèlijan anpil. Tout moun ta remen genyen li pou pitit yo. Li renmen tout moun. Li respekte tout moun. Ni timoun, ni granmoun.

Jak gen 5 lane. Men li pi entèlijan pou laj li. Se sa tout jounen w ap tande. Tout timoun se zanmi Jak. Epi li menm tou, li renmen pase tan ak lòt timoun yo. Yo pataje yonn ak lòt sa yo genyen epi sa yo konnen. Yo bay blag ansanm, epi yo jwe ansanm.

Nan tout zanmi li yo, Jak gen yon zanmi li pase plis tan ak li. Zanmi sa a rele Jil, li se pitit marenn Jak. Sa lakòz tou de fanmi yo makònen yon gwo zanmitay

Manman Jak renemn Jil, epi li gade l tankou pitit li. Manman Jil renmen Jak, epi Jak tou, li gade manman Jil tankou se manman li. Se tankou jan moun yo di a, marenn yon timoun se dezyèm manman li. Jil konn dòmi lakay Jak, se konsa tou Jak konn dòmi lakay Jil.

Yon bon jou konsa, papa Jil bay li yon manman poul. Jil kontan anpil.

Papa Jil fè kay pou manman poul la.

Poul sa a fè Jak pase plis tan kay Jil toujou. Timoun yo renmen poul la. Tout jounen y ap jwe ak li, tankou li se te yon poupe.

Aprè li te fin ponn 8 ze, manman poul Jil la fè 5 ti poul.

Jil bay Jak yon ti poul. Paske papa li toujou aprann li pataje sa li genyen ak moun. Kado sa a fè Jak kontan anpil. Jil kontan ak zanmi li.

